
Nafarroako Gobernuak Lehendakariaren eta kontseilarien soldatak %15 murriztea adostu du
Sanz Lehendakariak adierazi duenez, Nafarroako enplegatu publikoen soldata-murrizketa, Estatuan bezala, apurka-apurka egingo da 
Astelehena, 2010eko maiatzaren 17a.  Miguel Sanz Sesma Nafarroako Gobernuko Lehendakariak gaur goizean prentsaurrekoan iragarri du Nafarroako Gobernuko kideen soldatak (Lehendakaria eta kontseilariak) %15 murriztuko direla. Horrez gain, Nafarroako enplegatu publikoen soldata-murrizketa, Estatuko Administrazio Orokorrean bezala, apurka-apurka egingo dela baieztatu du.
Nafarroako Gobernuko kideen soldata %15 murriztuko da, eta zuzendari nagusiena eta antzekoena (erakunde autonomoen zuzendariak, kudeatzaileak eta enpresa publikoen zuzendariak) %10 eta 15 bitartean. Kontseilarien kabineteetako enplegatuei dagokienez, funtzio publikoan haien parekoei aplikatzen zaien murrizketa aplikatuko zaie; eta enpresa publikoetako langileei dagokienez, Estatuan egiten den gauza bera egingo da, azken hori zehazten denean. 
Horrez gain, Foru Komunitatean, Espainiako ekonomiaren planifikazio orokorreko neurri bat denez, Zapatero presidenteak funtzionarioen soldatetan iragarri zuen %5eko murrizketa aplikatuko da. Nafarroan, Miguel Sanzek esan duenez, “apurka-apurka” aplikatuko da, “mailarik apalenek murrizketa txikiagoa izango dutela” bermatuz. Epeei dagokienez, neurriak Estatuan aplikatzen direnean aplikatuko dira. 
Guztira, Sanz Lehendakariak esan duenez, langileen arloari dagozkion neurrien bidez 55 milioi euro aurreztuko dira, baina PFEZren kontzeptuan 10 milioi gutxiago jasoko dira. 
Ekonomia sustatzeko neurrien beharra
Bestalde, Sanz Lehendakariak azpimarratu duenez, Gobernu zentralak iragarritako murrizketa ekonomikoekin batera enplegua eta inbertsioa sustatzen dituzten beste neurri batzuk aldarrikatu behar dira; izan ere, bestela, murrizketek haien kabuz “eragin negatiboa” izango lukete, kontsumo txikiagoa eragingo lukete eta. Puntu horretan, Sanz Lehendakariak Foru Gobernuak 2008an krisiaren aurka ezarritako neurriak azpimarratu ditu. 2010. urtean ere neurri horiek aplikatzen jarraitzen da, eta hori dela bide, Nafarroa “Espainian atzeraldi ekonomikotik atera den lehenengo autonomia-erkidegoa da”, hiru hilabetez jarraian joera positiboa erakutsiz, Lehendakariak esan duenez. 

Pentsioei dagokienez, Sanz Lehendakariak adierazi du Nafarroak gutxieneko pentsioen arloan egindako ekarpen zehatzen errebalorizazioa mantenduko dela (bereziki alarguntasuna). 

Amaitzeko, Gobernu zentralak Mendekotasun Legearekin bat etorriz hartutako aurrezki-neurriei dagokienez, Lehendakariak adierazi du Nafarroan atzeraeraginaren sei hilabeteak aplikatuko direla, eta edonola ere, Gizarte Gaietako Departamentuak baloratuko duela neurri horiek Nafarroan egokitzea.  

